
Reformat e BE-së në Shqipëri:Midis politizimit dhe efektivitetitinstitucional

Ky dokument u prodhua si pjesë e inisiativave
publike të pjesëmarrësve të “Shkollës Shqiptare të
Studimeve Politike” dhe u mbështet nga Akademia e
Studimeve Politike. Ofrimi i ekspertizës profesionale
të këtyre hulumtimeve ndaj politikëbërësve synon të
sigurojë një platformë diskutimesh për shkëmbimin e
ndërsjelltë të ideve të reja.

Abstrakt:
Procesi i integrimit evropian përfaqëson një nga shtyllat më të rëndësishme të zhvillimit politik dhe
institucional të Shqipërisë. Megjithatë, një nga sfidat kryesore që ka shoqëruar këtë proces është
politizimi i reformave të lidhura me kërkesat e Bashkimit Evropian.
Bashkimi Evropian ka shërbyer si busull për modernizimin e institucioneve dhe përmirësimin e
qeverisjes, duke vendosur një sërë kushtesh që lidhen me sundimin e ligjit, reformën në drejtësi, luftën
kundër korrupsionit dhe forcimin e administratës publike (European Commission, 2024). Gjatë dekadës
së fundit, këto reforma shpesh janë bërë objekt i politizimit të thellë, duke ndikuar ndjeshëm në mënyrën
se si perceptohen dhe zbatohen në praktikë .
Në vend që të shërbejnë si mekanizma për arritjen e konsensusit politik dhe forcimin e demokracisë,
reformat shpesh janë përdorur nga aktorët politikë për përfitime afatshkurtra elektorale, konsolidim
pushteti apo për dobësimin e kundërshtarëve.

Një shembull i qartë është procesi i vetingut gjyqësor, i vlerësuar nga Komisioni Europian si një gur
kilometrik i demokracisë (European Commission, 2024). Ky proces është paraqitur nga partitë në pushtet
si provë e kredencialeve të tyre reformuese, ndërsa opozita e ka etiketuar si imponim i jashtëm ose si
instrument të manipuluar për përfitime partiake. Si rezultat, qëllimi fillestar i reformave të BE-së është
deformuar, duke krijuar një klimë mosbesimi publik, polarizim partiak dhe ngadalësim të konsolidimit
demokratik.
Për rrjedhojë, lind nevoja për të analizuar faktorët institucionalë dhe politikë që mund të rikthejnë besimin
publik dhe të garantojnë një proces reformues të drejtë, transparent dhe në përputhje me standardet e
Bashkimit Evropian. Analiza e ndikimit të politizimit të reformave në preferencat e votuesve dhe në
dinamikat partiake shërben si mjet për të testuar hipotezën qendrore të punimit mbi delegjitimimin e
procesit reformues. Preferencat elektorale reflektojnë perceptimet publike mbi drejtësinë dhe
besueshmërinë e reformave (Balkan Barometer, 2024; Eurobarometer, 2024), ndërsa sjellja dhe retorika
e aktorëve politikë ndihmojnë në identifikimin e mekanizmave përmes të cilëve politizimi prodhohet dhe
përçohet në sferën publike.
Duke analizuar këto dy dimensione, punimi synon të evidentojë lidhjen kauzale midis politizimit të
reformave, rënies së besimit publik dhe dobësimit të legjitimitetit demokratik në kontekstin e integrimit
evropian të Shqipërisë.

Objektivi dhe qëllimi i punimit :
Objektivi kryesor i këtij punimi është të analizojë mënyrën se si kushtëzimi i reformave nga Bashkimi
Evropian, i konceptuar për të nxitur dialogun politik dhe për të forcuar demokracinë, shpesh përfundon
i politizuar në skenën politike shqiptare .Politizimi i reformave ndikon në perceptimin publik, në
marrëdhëniet ndërmjet mazhorancës dhe opozitës, si dhe në mënyrën se si qytetarët e lidhin procesin e
integrimit me identitetin partiak.
Ky punim synon të shpjegojë dhe analizojë ndikimin e politizimit:

 Në legjitimitetin e reformave, pra në perceptimin e tyre si të ndershme dhe të paanshme
(European Commission, 2024).

 Në polarizimin e opinionit publik, veçanërisht në ndarjen e perceptimeve pro ose kundër BE-
së sipas vijave partiake (Balkan Barometer, 2024).

 Në konsolidimin demokratik, pra në aftësinë e institucioneve për të funksionuar në mënyrë të
pavarur dhe efektive (Eurobarometer, 2024).

 Në ofrimin e rekomandimeve praktike për BE-në dhe aktorët politikë vendas, për të shmangur
instrumentalizimin e reformave dhe për të rikthyer integrimin në fokusin kombëtar.

Metodologjia :
Për të realizuar analizën, ky punim mbështetet në një studim të rastit të vetëm: Shqipëria (2015–2025),
duke përdorur disa metoda kërkimore të kombinuara:

1. Analizë përmbajtjeje Studim i programeve elektorale të partive, fjalimeve politike, debateve
parlamentare dhe fushatave zgjedhore, për të kuptuar se si reformat e BE-së përdoren në
komunikimin politik. Shembull: reformat në drejtësi shpesh paraqiten nga mazhoranca si arritje,
ndërsa nga opozita si dështime (Krasniqi & Elbasani, 2023).

2. Analizë e opinionit publik Përdorimi i burimeve si Balkan Barometer (2024), Eurobarometer
(2024) dhe sondazhe kombëtare për të matur ndryshimet në qëndrimet e qytetarëve ndaj BE-së,
besimin në institucione dhe perceptimin për pavarësinë e reformave. Shembull: mbështetja për
integrimin në BE mbetet mbi 90%, por besimi te partitë politike është shumë i ulët (Balkan
Barometer, 2024; Euronews Albania, 2024).

3. Process tracing Ndjekja e një rasti konkret, si SPAK (Struktura e Posaçme Kundër Korrupsionit
dhe Krimit të Organizuar), për të kuptuar se si një reformë e mbështetur nga BE është interpretuar
dhe përdorur politikisht në kontekste të ndryshme (European Commission, 2024).

Kjo qasje lejon një analizë të thelluar të mekanizmave përmes të cilëve politizimi ndikon në besimin
publik dhe funksionimin institucional, duke kombinuar analizën diskursive me të dhënat empirike.



Reformat E Be-së Në Shqipëri: Midis Politizimit Dhe Efektivitetit Institucional

4

Analiza kryesore :

1. Politizimi i reformave dhe legjitimiteti institucional
Politizimi i reformave të Bashkimit Evropian ka një ndikim të drejtpërdrejtë mbi polarizimin e opinionit
publik në Shqipëri. Edhe pse mbështetja për integrimin evropian mbetet e lartë (rreth 92% sipas Balkan
Barometer, 2024), qytetarët ndahen në baza partiake në lidhje me reformën në drejtësi dhe institucione
të tjera kyçe (EC, 2024). Kjo ndarje e perceptimeve tregon se identiteti partiak shpesh përcakton
qëndrimet ndaj reformave, më shumë sesa interesi kombëtar apo përfitimi i përbashkët.
Mazhoranca shpesh i paraqet reformat si fitore politike, duke i përdorur për të mobilizuar bazën
elektorale, ndërsa opozita i sheh ato si instrumente të mazhorancës për të konsoliduar pushtetin. Si
rezultat, qytetarët perceptojnë reformat jo si instrumente për përmirësimin e qeverisjes, por si mjete të
përplasjeve politike. Ky fenomen përforcon ndarjet politike dhe ul mundësinë e konsensusit mbi reforma
të rëndësishme.
Një shembull konkret është perceptimi publik mbi SPAK: nga njëra anë shihet si simbol i drejtësisë së
re dhe sukses i integrimit evropian, ndërsa nga ana tjetër interpretohet si strukturë e përdorur politikisht
kundër kundërshtarëve. Kjo përçarje tregon se legjitimiteti i institucioneve të reja mbetet i brishtë dhe i
varur nga konteksti politik.

2.Politizimi dhe polarizimi i opinionit publik :
Në Shqipëri, shumica e qytetarëve vazhdojnë ta mbështesin integrimin në Bashkimin Evropian.
Megjithatë, politizimi i reformave ka ndikuar që ky proces të shihet ndryshe nga grupet e ndryshme
politike. Për qeverinë dhe opozitën, reformat shpesh përdoren si mjet për përfitime politike, çka ka sjellë
ndarje dhe polarizim në opinionin publik. Edhe media nuk ka arritur të ruajë pavarësinë, duke përcjellë
më shumë narrativat partiake sesa informacionin e paanshëm (Norris, 2011; Diamond, 2019).
Për pasojë, qytetarët janë më mosbesues ndaj institucioneve: 69% mendojnë se ligji nuk zbatohet njësoj
për të gjithë, dhe 75% nuk besojnë te partitë politike (Euronews Albania, 2024). Grupi i mbështetësve të
mazhorancës ka mbështetje të lartë për BE (95%) dhe besim të moderuar tek institucionet (60%), ndërsa
mbështetësit e opozitës mbajnë mbështetje për BE pak më të ulët (88%) dhe besim më të ulët tek
institucionet (35%). Qytetarët pa përkatësi partiake tregojnë mbështetje për BE rreth 85%, me besim
mesatar tek institucionet (50%). Ky model tregon se, edhe pse mbështetja për integrimin mbetet e lartë,
besimi tek institucionet ndryshon ndjeshëm sipas përkatësisë politike, duke konfirmuar se politizimi i
reformave thellon polarizimin e opinionit publik.

3.Konsolidimi demokratik dhe besimi tek institucionet
Konsolidimi demokratik përfaqëson një proces të vazhdueshëm përforcimi të institucioneve
demokratike, kulturës politike dhe pjesëmarrjes qytetare në mënyrën e qeverisjes. Në rastin e Shqipërisë,
ky proces është i ndërlidhur ngushtë me përpjekjet për integrim në Bashkimin Evropian, i cili kërkon
standarde të larta të qeverisjes, sundimit të ligjit dhe transparencës institucionale (Fukuyama, 2014;
Diamond, 2019). Megjithatë, rruga drejt konsolidimit demokratik ka qenë e ndikuar nga sfida të shumta,
përfshirë politizimin e institucioneve, mungesën e stabilitetit politik dhe perceptimet publike për
korrupsion.
Sipas të dhënave nga Balkan Barometer (2024) dhe sondazheve të Euronews Albania (2024, 2025),
besimi i qytetarëve tek institucionet në Shqipëri ka qenë i ndryshueshëm: rreth 55% e qytetarëve
besojnë se institucionet funksionojnë në mënyrë të drejtë dhe të paanshme, ndërsa 45% mendojnë
se vendimmarrja është e politizuar dhe e ndikuar nga interesa të grupeve politike. Po ashtu, UNDP
(2023) raporton se institucionet vendase, si partitë politike dhe parlamenti, kanë nivele të ulëta besimi
krahasuar me organizatat ndërkombëtare, duke treguar se qytetarët perceptojnë një ndikim të lartë politik
në funksionimin e institucionit.
Kur qytetarët perceptojnë se sundimi i ligjit zbatohet selektivisht ose mungon llogaridhënia, pjesëmarrja
qytetare zvogëlohet dhe kultura e kompromisit zëvendësohet nga përplasja. Kjo situatë dobëson
demokracinë dhe ngadalëson konsolidimin institucional, duke vënë në dyshim efektivitetin e reformave
dhe procesin e integrimit evropian. (Balkan Barometer, 2024; Euronews Albania, 2024, 2025; UNDP,
2023).

Rezultatet e pritshme dhe rekomandimet :
Hipotezat e Punimit

H1 – Politizimi dobëson legjitimitetin e reformave.
Argument: Kur reformat e BE-së perceptohen si instrumente politike për përfitime afatshkurtra, besimi
publik tek institucionet që i zbatojnë ato zvogëlohet, duke cenuar legjitimitetin dhe transparencën e
vendimmarrjes.

H2 – Politizimi pengon konsolidimin demokratik dhe funksionimin efektiv të institucioneve.
Argument: Kur procesi reformues instrumentalizohet politikisht, zvogëlohet pjesëmarrja qytetare, rritet
polarizimi dhe dobësohet llogaridhënia institucionale, duke ngadalësuar konsolidimin demokratik të
Shqipërisë.

Rekomandimet

1. BE të angazhohet me shumë me opozitën, shoqërine civile dhe qytetarët për te shmangur
monopolizimin nga mazhoranca.

2. Opozita te perfshihet aktivisht në proceset reformuese, duke shmangur bojkotet dhe retorikën
përjashtuese.

3. Të krijohen struktura teknike të pavarura nga partitë politike për hartimin dhe zbatimin e
reformave të integrimit në BE.

4. Qeveria shqiptare të ngrejë një sistem mekanizmi feedbacku/ llogaridhenie per qytetarët pergjate
hartimit dhe zbatimit te reformave të BE.

5. Të institucionalizohet përfshirja e medias dhe e shoqërisë civile në proceset e reformave të
integrimit evropian, si mekanizëm për rritjen e transparencës, ndërtimin e besimit publik dhe
reduktimin e tensioneve politike.

Përfundimi:
Politizimi i reformave të BE-së përbën një sfidë thelbësore për zhvillimin demokratik të Shqipërisë. Në
vend që të shërbejnë si instrumente për bashkëpunim dhe forcim institucional, reformat shpesh
shndërrohen në armë politike që thellojnë ndarjet dhe dobësojnë besimin publik, duke konfirmuar
hipotezën H1 mbi dobësimin e legjitimitetit dhe uljen e besimit tek institucionet.
Nëse ky trend vazhdon, procesi i integrimit mund të humbasë legjitimitetin shoqëror dhe të perceptohet
si një proces elitar, i shkëputur nga qytetarët, duke mbështetur H2 mbi pengesat që politizimi i reformave
krijon për konsolidimin demokratik dhe funksionimin efektiv të institucioneve.
Për të garantuar suksesin e reformave, është e domosdoshme që procesi i integrimit të shndërrohet në një
projekt kombëtar gjithëpërfshirës, ku qeveria, opozita, shoqëria civile dhe BE bashkëpunojnë në frymën
e transparencës, llogaridhënies dhe përgjegjshmërisë.

Vetëm përmes një dialogu të sinqertë, institucioneve të depolitizuara dhe komunikimit të ndershëm
publik mund të forcohet besimi qytetar dhe të ndërtohet një demokraci funksionale e qëndrueshme, në
përputhje me vlerat evropiane që Shqipëria aspiron të arrijë. Kjo nënvizon rëndësinë e strukturave teknike
apolitike, pjesëmarrjes së qytetarëve dhe përfshirjes së medias dhe shoqërisë civile, që mund të shërbejnë
si mekanizma për të shmangur instrumentalizimin politik të reformave.

